
13. júní 2001

Efni: Fréttir af störfum réttindanefndar BSRB

Á 1020. fundi stjórnar BSRB, þann 26. janúar sl. voru eftirtaldir aðilar skipaðir í réttindanefnd BSRB: Ögmundur Jónasson formaður nefndarinnar, Arna Jakobína Björnsdóttir frá STAK, Árni Stefán Jónsson frá SFR, Þuríður Einarsdóttir frá PFÍ, Gunnar Ingi Jónsson frá St.Rv. og Gunnar Gunnarsson frá SLFÍ. Erna Guðmundsdóttir lögfræðingur BSRB er starfsmaður nefndarinnar. 

Á 1021. stjórnarfundi BSRB, þann 23. febrúar sl., voru nýjar starfsreglur fyrir réttindanefndina samþykktar og eru þær meðfylgjandi, sbr. fylgiskjal 1.

1. Erindi sem bárust til réttindanefndar BSRB

A. Fyrirkomulag vegna bakvakta: 
Með bréfi, dags. 4. janúar 2001, óskaði Starfsmannafélag Reykjavíkurborgar eftir því að nefndin athugaði með fyrirkomulag bakvakta þar sem einungis líða 12 klst. frá því að vaktalotu starfsmanns lýkur þar til bakvaktalota hans hefst.

Við skoðun á kjarasamningum ýmissa félaga innan BSRB, sem hafa vaktavinnufólk í sínum röðum, kom í ljós að ekki eru nein skilyrði í kjarasamningum þeirra um að ákveðinn tími skuli líða þarna á milli. Var tekið dæmi um að lögreglumenn hefji oft bakvakt sína í beinu framhaldi af vaktalotu. Þá fengust þær upplýsingar hjá Landssambandi slökkviliðsmanna að þegar um bakvaktir sé að ræða, sé þess gætt að slökkviliðsmaður taki ekki aukavakt vaktina eftir næturvakt og vaktina fyrir dagvakt.

B. Tilhögun vaktavinnu með tilliti til hvíldartímaákvæða:

Starfsmannafélag ríkisstofnana sendi erindi til nefndarinnar er varðaði tilhögun vaktavinnu vaktmanna á Hrafnistu með tilliti til hvíldartímaákvæða, þ.e. lágmarkshvíld og vikulegan hvíldardag, en skv. vaktaskema starfsmannanna var unnið samfellt í 14 daga í einu án frídags og einungis liðu 8 til 9 klst. á milli sumra vakta. Réttindanefnd taldi að gera yrði þá kröfu til vaktakerfis að það væri skipulagt þannig að skipti milli mismunandi vakta væru sem sjaldnast á vaktalotu. Hins vegar væri uppi ágreiningur um það hvenær beita mætti þessari undantekningarreglu og hefði BSRB óskað eftir viðræðum um það. 

Þá kom fram í svari nefndarinnar að heimild til að fresta kjarasamningsbundnum ákvæðum um vikulega frídaga vaktavinnumanna væri bundin ákveðnum skilyrðum, þ.á.m. að um slíkt væri samkomulag eða kjarasamningar um frestunina. Á grundvelli þess að nefndinni væri ekki kunnugt um slíkt samkomulag hvatti hún því til endurskoðunar á vaktakerfi vaktmanna Hrafnistu í samræmi við meginreglur hvíldartímaákvæðanna.

C. Vaktafyrirkomulag í samræmi við ákvæði um hvíldartíma:


Starfsmannafélag Seltjarnarness óskaði eftir því með bréfi, dags. 5. janúar sl. að réttindanefndin skoðaði drög að nýju vaktafyrirkomulagi í Íþróttamiðstöð Seltjarnarness og gæfi umsögn um það hvort það samræmdist ákvæðum um hvíldartíma.

Réttindanefnd fór yfir vaktaskipan og taldi nýja vaktafyrirkomulagið samrýmast ákvæðum um hvíldartíma, en benti á að einu sinni á 3ja vikna fresti væri 9,5 klst. lágmarkshvíld á sólarhring.

D. Ákvæði kjarasamnings um matar- og kaffitíma:

Með bréfi, dags. 20. apríl 2001, óskaði Félag opinberra starfsmanna á Austurlandi eftir því að réttindanefnd túlkaði ákvæði kafla 3 um matar- og kaffitíma í kjarasamningi félagsins, sérstaklega er varðaði styttingu matartímans. Túlkun nefndarinnar var á þá leið að náist ekki samkomulag um að sleppa hádeginu, færist ytri mörk vinnutímans til. Sé hins vegar samið, eins og heimilt er skv. grein 3.1.2., þá væri ekki greidd yfirvinna enda lyki vinnudegi fyrr sem næmi styttingu matartímans.

Þá tók réttindanefnd fram að liggi slíkt samkomulag ekki fyrir liti nefndin svo á að óheimilt væri að af hálfu stofnunar að segja ráðningarsamningi starfsmanna upp á þeirri forsendu.

2. Málefni vaktavinnufólks

Þann 22. mars sl. var undirritað samkomulag milli BSRB annars vegar og fjármálaráðherra hins vegar um tiltekna þætti í kjarasamningum aðildarfélaga bandalagsins varðandi vinnutíma. Gildistaka samkomulagsins miðast við væntanlega gildistöku nýrra kjarasamninga viðkomandi aðildarfélaga (Landssamband lögreglumanna, Starfsmannafélag Siglufjarðarkaupstaðar, Starfsmannafélag Suðurnesja og Starfsmannafélag Akraness voru ekki aðilar að samkomulaginu). 

Samkomulag þetta er niðurstaða þeirrar vinnu sem stjórn BSRB ákvað að ráðast í haustið 2000 um allsherjarskoðun á kjörum, starfsréttindum og vinnutíma vaktavinnumanna. Var réttindanefnd BSRB falið að annast þá vinnu.

3. Réttindi og skyldur starfsmanna Reykjavíkurborgar

Þann 1. mars sl. tók gildi samkomulag Reykjavíkurborgar annars vegar og aðildarfélaga BSRB og  BHM og Félags íslenskra leikskólakennara hins vegar um réttindi og skyldur starfsmanna Reykjavíkurborgar. Viðræður þessar voru á vettvangi BSRB vegna starfsmanna borgarinnar sem eru í öðrum félögum en Strv. Var réttindanefnd stuðningshópur fyrir fulltrúa BSRB í samningahópnum.

4. Önnur mál

Samkvæmt starfsreglum réttindanefndar getur hún að eigin frumkvæði tekið til athugunar mál sem snerta sameiginlega hagsmuni. Sem dæmi um  mál sem hún hefur verið að skoða er héraðsdómsmálið  S gegn Landspítala-Háskólasjúkrahúsi vegna fyrningu orlofs, en þar var síðarnefndi sýknaður af kröfu S og talið að orlof sem S hafði unnið sér inn, en ekki tekið út fyrir starfslok, væri fyrnt. Hefur þessu máli verið áfrýjað til Hæstaréttar. 

Þá sendi nefndin bréf til aðildarfélaga BSRB þar sem hún áréttaði mikilvægi þess að kynna fyrir félagsmönnum að þeir settu X í reit á umsóknareyðublaði í Fæðingarorlofssjóð, þar sem spurt er um hvort það eigi að draga stéttarfélagsgjöld af viðkomandi. 







F.h. réttindanefndar BSRB







__________________________







Erna Guðmundsdóttir, lögfr.

